
皇明從信錄卷四

　　東莞　陳　建輯　　　　　秀水沈國元訂

戊申〈大明洪武元年〉

正月壬申朔四日乙亥祭吿天地卽　皇帝位於郊壇內

羣臣朝賀定有天下之號曰大明建元洪武遂詣　太廟

追尊　四代祖考妣皆爲　帝后

　〈時京師雨雪連晝城市陰晦及祭吿卽位天宇澄清風和景霽香霧凝靄獨露中星又臨川獻瑞木木中拆有〉

　〈文曰天下平質白而文玄當有文處木理隨畫順成似與周顚仙言相昭合盖天開隆運其禎祥不可枚舉〉

立妃　馬氏爲　皇后立世子標爲皇太子初　上率師

渡江　后亦率將士妻妾繼至太平及居建康與吳漢戰

無虛日親率妾媵完輯衣鞵𦔳給將士夜分不寐時常𦔳

上規畫動合事機　上嘗焚香祝天願天命早有所付毋

苦天下生民　后謂　上曰方今豪傑並爭雖未知天命

所歸以妾觀之惟以不殺人爲本顚者扶之危者救之收

集人心人心所歸卽天命所在彼縱殺掠以失人心天命

所惡雖其身亦難保也　上曰爾言正合我意及是冊立

爲　皇后　上謂侍臣曰昔光武勞馮異曰倉卒蕪蔞亭

豆粥滹沱河麥飯厚意久不報君臣之閒始終兩全朕念

皇后起布衣時同甘苦嘗從朕在軍倉卒自忍饑餓懷糗

餌食朕比之豆粥麥飯其困尤甚昔唐太宗長孫皇后當

--

隱太子搆隙之際內能盡孝謹承諸妃消釋嫌疑朕素爲

郭氏所疑徑情不恤將士或以服用爲獻　后先獻郭氏

慰悅其意及欲危朕　后輒爲寬縱卒免千患殆尤難於

長孫皇后者朕或因服御詰怒小過輒謂朕曰主忘昔日

之貧賤邪朕復爲愓然家之良妻猶國之良相豈忍忘之

罷朝因以語　后后曰妾聞夫婦相保易君臣相保難且

妾安敢比長孫皇后但願　陛下以堯舜爲法耳

　〈按我朝　高皇后之德無異姙姒其以忘貧賤相愓以夫婦君臣相保難易致儆尤深得納牖之體〉

以李善長爲中書左丞相徐達爲右丞相章溢爲御史中

丞○丙子以卽位改元詔吿天下○辛巳以李善長等兼

東宮官先是劉基陶安言于　上曰適聞中書及都督府

議倣元舊制設中書令欲奏以太子爲之　上曰取法於

古必擇其善者而從之元氏胡人事不師古設官不以任

賢惟其類是與豈可取法且吾子年未長學問未充更事

未多所宜尊禮師傅講習經傳博通古今識達機務他日

軍國重事皆令啟聞何必效彼作中書令乎乃命詹同取

東宮制觀之謂同等曰朕今立東宮官取廷臣勛德老成

者兼其職老成舊人動有典則若新進之賢者亦選擇參

用夫舉賢任才立國之本崇德尙齒尊賢之道輔導得賢

人各盡職故連抱之木必以授良匠萬金之璧不以付拙

